11 нче класс

ТЕМА. Факил Сафинның “Гөлҗиһан” әсәрендә кеше язмышы. Класстан тыш уку.

МАКСАТ. “Гөлҗиһан” әсәрендәге геройларның язмышлары аша тормышта 

                     килеп чыгарга мөмкин булган авырлыкларны урап узарга өйрәтү.

Логик фикерләү һәм сөйләм телләрен үстерү. Мәрхәмәтлелек, кешелеклелек сыйфатларын үстерү, әхлак тәрбиясе.
ҖИҺАЗ.  Язучының портреты, китапларыннан күргәзмә. Язучы турында 

                  әйтелгән сүзләр белән плакатлар, магнитофон.
ДӘРЕС БАРЫШЫ.

I Оештыру

II Актуальләштерү

Дәреснең темасы, максаты укучыларга җиткерелә.

«Язмыш» сүзен ничек аңлаулары сорала, фикерләр тыңлана, шуннан соң «Татар теленең аңлатмалы сүзлеге»ннән тулы мәгънәсе укытыла. (III том, 623 нче бит).

1. Язмыш - дини караш буенча: кешенең үзе туганчы ук алла тарафыннан билгеләнеп, язып куелган тормышы, күрәчәк, тәкъдир.

2. Яшәү тарихы

3. Алдагы көндәге яшәеш.

УКЫТУЧЫ. “Язмыш” сүзе бик зур мәгънәгә ия икән, шулай бит, укучылар. Бүген без бик күп төрле язмышка дучар булган кешеләр турында сөйләшербез. Иң беренче кереш өлешен сәхнәләштерүне карап үтик. (3-5 нче битләрне). Өзек  буенча кыскача гына фикер алышу.
Язучы ни өчен чишелеш өлешен иң беренче биргән? Фикерләр тыңлана. Укучыны кызыксындыру өчен кебек фикерләр әйтелә

Төркемнәрдә эш тәкъдим ителә.

I төркемгә сораулар:

1. Гыйльметдин белән Гөлҗиһанның язмышы шундый булуына кем гаепле дип уйлыйсыз?

2. Әүхәт белән Фәймә арасында мәхәббәт бармы? Әүхәт бу хискә ияме?

3. Язучы әсәрдә бик күп мәкаль һәм әйтемнәр кулланган, шуларны табып, мәгънәләрен аңлатыгыз. (37-41 нче битләр). 

- “Хәерченең бәхет янчыгы тумыштан тишек”

- “Ил төкерсә, күл булыр”.

II төркемгә сораулар:

1. Әхнәф белән Әфүзә арасындагы мөнәсәбәт турында нинди фикерләрегез бар?

2. Сабырлык турындагы Әхнәф әйткән сүзләрне укып күрсәтегез әле, сез моның белән килешәсезме? (137 нче бит).

- Син, әнкәй, һәрвакыт сабыр булырга кушасың. Үзең дә гомер буе сабыр итеп яшәргә тырышасың. Шуның аракасында бәхетеңнән дә коры калдың. Нәрсә рәхәт күрдең инде, ә?... Син – ирсез калгансың, мин - әтисез үстем. Инде килеп, кеше алдында начар күренмик дип, Әфүзәнең кыланмышларына түзеп яшәдек.

3. Шушы өзек аша язучы Әхнәф белән Гөлҗиһанның тагын нинди сыйфатларын ача, монда фразеологик әйтелмәләр куллануның әһәмияте бармы?

- Сабыр икәнлекләрен күрсәтә.

III төркемгә сораулар:

1. Әсәрдә милләт язмышы шактый урынны били, Шәйхаттар образына сезнең мөнәсәбәтегез ничек?

- Ул битараф сыман күренә, ләкин туган ягын һәрвакыт сагыып яши.

2. Гөлҗиһан идеал образмы?
- Юк, идеал түгел. Чөнки кеше идеал була алмый
3. Бәхет нәрсә ул?
- Фикерләр төрле.
    Шуннан соң әсәрдән тагын бер өзек күрсәтү. (171-172 нче битләр).

Аның буенча фикер алышу һәм хәзерге вакытта бала калдыру, хатын-кызның эчүчелеккә бирелүе, фаҗигале язмышлар турында сөйләшү.

· Хәзерге көндә шифаханәләрдә бала калдыру очраклары бик еш күзәтелә, бу нәрсәдән дип уйлыйсыз?

· Тәрбиядән;

· Җәмгыятьнең тотрыксыз булуыннан;

· Авыр тормыштан кебек җаваплар бирелде.

· Эчүчелек җәмгыятебезне җимерә, шул турыда фикерләрегезне әйтегез әле.
· Эчүчелек хәзер, чынлап та, безнең җәмгыятьнең авыруына әйләнде. Хәтта хатын-кызлар да аракы белән дуслашалар. Моның сәбәбе әхлакның югалуында, диннең бетерелүендәдер.

· Хәзер динне кире кайтардылар, ләкин 70 еллап бүтән тәрбия алган буын башка юл сайлаган шул. Үзләренә таныш фаҗигале язмышлар турында сөйлиләр.

   Магнитофон язмасында Лилия Хәмитова башкаруында «Язмышка ни язган?» (Гөлсәрвар сүзләре, О. Усманов көе)  җырын тыңлау,

Сезгә өй эше итеп бер-берегезгә сорауалар әзерләргә кушылган иде. Хәзер сүзне сезгә бирәм.

I төркемнең соравы: Фәймә бәхетлеме?

- Юк, бәхетле түгел. Чөнки кеше бәхетсезлегендә бәхетле тормыш төзеп булмый.

II төркемнең соравы: Әфүзәнең алдагы тормышын ничек күз алдыгызга китерәсез?

- Фикерләр төрле

III төркемнең соравы: Әгәр мөмкин булса, сез әсәрне ничек тәмамлар идегез?

- Гөлҗиһанны һәм Әхнәфне бәхетле итәргә дигән фикерләр булды.

Сораулар буенча фикер алышканнан соң:

- Сез тагын шундый темаларны яктырткан әсәрләр белмисезме? Рус әдәбиятында да юкмы, исегезгә төшерегез әле? М.А. Шолоховның “Тын Дон” әсәрен мисалга китерергә була.

УКЫТУЧЫ. Юкка гына Факил абыегыз  Сафинның «Гөлҗиһан» әсәре «Ел китабы» исеменә лаек булмаган. Бу әсәр аша без күпме кешеләр, аларның яшәеше, кичерешләре белән очраштык. 

50-80 нче еллар аралыгында тормыш-көнкүреш, җәмгыятьтәге хәлләр белән таныштык. Әсәр безгә күпмедер дәрәҗәдә тормыш сабагы бирсә, дәресебез бушка үтмәгән дигән сүз. 

Белемнәрне бәяләү, дәресне йомгаклау.

Мөслим районы, Салауз Мухан урта гомуми белем бирү мәктәбенең 1 категорияле татар теле һәм әдәбияты укытучысы Г.Х.Латыйпова.
